
Олунньу ый олугун олоҥхото  - таптаһыыны 
ойуулааһын киирэр. 

Таптаһыы олоҥхо биир кэрэхсэбиллээх өттө.

Ядрихинскай Прокопий Прокопьевич – Бэдьээлэ
 «Дьырыбына Дьырылыатта Кыыс бухатыыр» 

олоҥхотуттан Таптаһыы  ойуулааһына сурулунна.

     Олоҥхолорго киһи үөскээһинэ икки төрүттээх: Үөһээ Дойдуга үөскээһин, 
Орто Дойдуга үөскээһин. Билим этэринэн, удьуор киһиттэн киһиэхэ бэриллэр. 
Бу удьуор төрдө хаһан, ханна үөскээбитэ биллибэт. Оттон олоҥхолорго 
хайыстахпытына, киһи бастакы төрдө биллэр—Үрүҥ Айыы Тойон киһини 
айбыт. Бу айыллыбыт дьон аналларын билиилэрэ эрэ уратылаһар. Үөһээ 
Дойдуга үөскээбит, төрөөбүт бухатыырдар аналларын үчүгэйдик билэллэр, 
Орто Дойдуга үөскээбит, төрөөбүт бухатыырдар аналларын үксүгэр кимтэн
эмэ ыйытан билэллэр. Эмиэ удьуор диэн боппуруоспутугар төннүөҕүҥ. 
Удьуор киһи төрүттэрин биллэригин илдьэ сылдьар. Удьуор биллэригэ араас 
сабыдыал түмүгэр кыайан биллибэт-көстүбэт буолун, оссо буортуйуон эҥин 
сөп. Чуолаан бу боппуруос олоҥхолорго сүрүн буолар эбит. Үөһээ дойдуга 
төрөөбүт бухатыыр дьиҥнээх айыылар дойдуларыгар төрөөбүт буолан 
дьылҕатын үчүгэйдик билэр. Киниэхэ удьуорун биллэригин билэригэр мэһэй 
суох. Орто Дойдуга төрөөбүт бухатыыр, аньыылаах-харалаах Орто Дойдуга 
төрөөбүтүн иһин удьуорун биллэригин ситэ билбэт, ол иһин кини аналын ситэ 
өйдөөбөт. Toҕo диэтэххэ удьуорун биллэригин билэригэр мэһэй баар. 
Олоҥхолорго этиллэринэн, киһи төһөнөн аналын дьэнкэтик билэр да 
соччонон сөпкө олорор, соччонон кыахтаах, оттон аналын ситэ билбэт
 буоллаҕына, сыыһара элбиир.Бу холобур көрдөрөрүнэн, олоҥхо икки сүрүн 
тускулу ураты суолталыыр эбит:
1) удьуор ырааһын харыстааһын,
2) аналы ситэри толоруу.
Бу икки сүрүн тускул айыы бырагырааматын төрдүнэн буолар.

Олоҥхоҕо туойуллар айыы дьоно дьиэ- кэргэни тэринэр иһин, дьиэ-кэргэни 
харыстыыр иһин олорор эбитгэр. Кинилэр олохторун бары өрүтэ бу ытык 
соругу кытта сибээстээх:
1) айыы уола (кыыһа даҕаны) дьиэ-кэргэн тэринэр иһин улаатар,
2) дьиэ-кэргэн тэринэр иһин абааһылары кытта охсуһар,
3) дьиэ кэргэнигэр суоһуур күүстэри суох онорон баран, дьэ ыал буолан
    дьоллоохтук олорор.
Бу этиллэр түһүмнэри холбоон биһиги анал диэн ааттыыбыт. Олонхо дьонун 
аналлара, бүгүҥҥү дьон да аналлара биир киэптээх. Дьиэ-кэргэни тэринии, 
дьоллоох олоҕу оҥостуу киһи-аймах бүттүүнүн уопсай тускула буолар. 
Олонхолорго олоҕу утарар күүстэр бары абааһы уобараһынан бэриллэллэр. 

                                                                                
                                                                                 “Олоҥхолорго киһи анала” Тэрис.

Хасаат Буурай ымсыырбытын биллэриитэ...

Дьырыбына Дьырылыатта 
Кыыс бухатыыр обургу
 Эргиллэн көрбүтэ —
Түктэри дьүһүннээх, 
Табыллыбатах дьаһахтаах,
Өһөх хаан харахтаах
Сылла-мылла сырайдаах, 
Тоҕус илии 
Тордох ньуурдаах,
Аҕыс илии Ардахтаах иэдэстээх,
Илэ илиэһэй, 
Таҥнары дьаабал,
Үөһүн тартаран
Ыллыы-туойа турар эбит

Алаатыга оҕолоор, 
Алтай түөстээх далбарайбын 
Ахтан-ахтан аҥарым буолан, 
Айаннаан ааран кэллим.
Туох суон бараан соруктаах 
Тобулу суоруйдуҥ диэтэргин — 
Эйигинниир эйэҕэстэйбэр
 Эмньик эдэр бэйэҕэр 
Эркин курдук эрэнэн,
 Хоонньоһон утуйар
 Хотун оҥостоору, 
Ороҥҥо сытар
Ойох ылаары, 
Сыа бэйэбин
Сыаналаан кэллим, 
Эт бэйэбин 
Эрэнэн кэллим.
Далбарайым оҕото
Джырыбына Джырылыатта, 
Ньыгы-ньыгы ньыгыйыгым, 
Минньигэстэй биэбэйим! 
Кылбаа маҥан сирэйгиттэн
 Кыба тутан сыллаамахтыам, 
Обуйук-чубуйук уоскуттан
 Бобо тутан уураамахтыам! 
Татынньахтыы таалалаан, 

Таптыам ахан турдаҕа...
Сыллаһан сырай сылластыа, 
Уураһан уоспут туллуо, 
Тоҕус соххор уолу
 Төлүтэ биэрэн төрөтөн,
 Тоҕус биис ууһугар
 Тойотторунан олордуохпут.
 Аҕыс харалҕан кыыс оҕону
 Айан-дьайан түһэрэн,
 Аҕыс биис ууһугар
 Хатыннарынан аныахпыт!
Ама мин бэйэлээҕи,
 Аллараа дойдуга хайҕанар
 Хахсаат Буурай обургуну,
 Хайдах диэҥҥин сириэҥий?!.
 Айаххын аччыктатыам суоҕа,
 Таҥаскын дьадатыам суоҕа,
 Чэй эрэ, ньыгы-ньыгыйыгыам,
 Ньыкырдыырым сыысчаана.
(Абааһы ымсыырыыта Айыы дьонугар туох 
содуллааҕый?)
Кыыс Бухатыыр уордуйуута...
Итиччэни истэн туран
 Араҕас маҥан халлаантан
 Илэ-бодо айыллан түспүт
 Тыллаах-өстөөх 
Дыллыа маҥан аттаах
 Дьырыбына Дьырылыатта
 Кыыс бухатыыр обургу 
Уордайбыт санаата
 Улар оҕотун курдук 
Уолугун үүтүн устун 
Урбачыйан киирдэ, 
Күүстээх санаата
Көҕөн оҕотун курдук
 Көхсүн иһигэр 
Күллүргэччи мөҕүстэ.

Көр бу! Көр бу!
 Аллараа дьабын 
Аҕыс уон аҕыс

 Ааһар албастаах
 Алдьархайдаах атамаана,
 Халыан санаалаах, 
Хахсаат Буурай күтүр дьаалы,
 Хаһааҥҥы дьаһахтан,
 Ханнааҕы сахтан 
Айыы хаан аймаҕыттан 
Хатын ойох ылбытай, 
Халыҥ хаан урууламмытай?
Хайа дойду хаспаҕыттан, 
Түҥ дойду түгэҕиттэн түөрүллэн, 
Айыы хаан аймаҕын
 Аҥардастыы атаҕастаары,
 Күн улууһун дьонун
 Көҥүллэрин күөмчүлээри, 
Күлүк буолан күлүҥнээтиҥ, 
Барык буолан барыҥнаатыҥ!
Халыҥ унуоххун 
Хампарыта иликпинэ,
 Уһун унуоххун
 Урусхалыы иликпинэ, 
Киэр буол, атын сири бул!
(Тоҕо уордуйда Дьырылыатта?)

Кыыс Бухатыыр аналын истэр...

Дьырылыатта
 Атын тус илин туһаайан,
 Алaha дьиэтигэр, аал уотугар
 Дьулукуччутэн иһэр, 
Чопчу турар булгунньах
 Хабыллар хаба ортотуттан, 
Ботур-ботур кэпсэтии иһиллэр:
«Орто туруу дойдуга 
Тоҕус туу дуомнаах 
Тоҥохолоон оҕонньор
 Аҕыс ардьа сыыстаах
 Акымаллай эмээхсин 
Бастыҥ мааны уоллара 
Ап-Чарапынай, 

Муос Нооноҕой уол оҕо
 Одун хаантан оҥкулланан, 
Дьүрүс хаантан төлкөлөнөн

 Орто дойдуга үөскээбитэ 
Отут сылын туолла.
Ол уол оҕо ньургуна 
Орто туруу дойду 
Олоҕун уһатарга
 Киһи-сүөһү кэскилин чэчитэргэ 
Үрдүктэн төлкөлөнөн
 Үтүмэхтэнэн түһэриллэн,
 Күүһүн-уоҕун көрдөрбөккө, 
Дьүһүнүн-бодотун биллэрбэккэ,
 Бүгүҥҥү күҥҥэ диэри
 Бүгэн үөскээн сылдьар.
Киһиттэн кирис улахан, 
Сахаттан санаатынан үрдүк,
 Урааҥхайтан уһунунан ордук,
 Күүстээхтэн күүстээх бастыҥа, 
Бухатыыр буулаҕа бэрдэ — 
Аҕыс иилээх-саҕалаах,
 Атааннаах- мөҥүөннээх
 Аан дойду аҕата буолар аналлаах, 
Ороһуоллаах уулаах, 
Оһуор-чэчир симэхтээх 
Орто туруу дойду 
Тойоно буолар тускуллаах!
(Аналы билии – сөптөөх олоҕу олоруу. Бу 
этиини ырытыҥ)

Кыыс бухатыыр аналын көрсөр....

Итини истэн баран, 
Кыыс бухатыыр обургу 
Айхаллаах алаас
 Арҕаа саҕатын көрбүтэ:
Дьэ, доҕоор, 
Тутум сотолоох, 
Харыс харылаах, 
Дээдэйбит истээх, 
Балтараа арсыын сирэйдээх 

Ап-Чарапынай, 
Муос Нооноҕой уол оҕо
Киниэхэ уун-утары
 Сүүрэн нооторуйан иһэр эбит.

Онуоха Дьырыбына Дьырылыатта
Оһоллоох-боһоллоох
Охсуһуум суола
Oho илик эбит буоллаҕа,
 Бу aahap былыт албаһа, 
Чиччик былыт дьилбиҥэ 
Ситэн сиэри дьиэһийдэҕэ 
Садаҕалаһаары саараатаҕа! — дии санаата,
 Уөгүлээбитинэн өрүкүйэн тиийдэ да, 
Ап-Чарапынай,
Муос Нооноҕой уол,

Оройун үүтүн устун
Охсон кууһуннаран эрдэҕинэ,
Хайдах гынан аһарбытын
Харахтаамына хаалла:
Хас хардыытын ахсын
Итиннэ «элэкис»,
Манна «малакыс» гынан,
Куота көтө сырытта;
Ончу оҕустарбата,
Таба дайбаппата.
Үкэр күөх отторун
Үлтү үктээтилэр,
Хампа күөх симэхтэрин
Хампы хаамтылар.
Ап-Чарапынай,
Муос Нооноҕой уол обургу
Аһаран биэрэн истэ:
Хара боуру
Хайыта дайбатта,
Тоҥ- буору
Тоҕута сургэттэрдэ.
Ол икки ардыгар
Ап-Чарапынай,
Муос Нооноҕой уол
Өрүһүспүт курдук
Уҥкүрүс-күөһэлис гынна да,
Тоҕус саһаан холобурдаах
Туруйалаан тиийэн,
Дуолан бухатыыр буолан,
Тоҥ буору
Тобугун ортотугар диэри
Тобулу нуоралаан,

Дуул булгунньах саҕа
Дууллас гынан, тура тустэ.
Дьырыбына Дьырылыатта, 
Дьикти-бааччы дьиибэргээтэ,
 Булгу-тосту муодарҕаата:
Үрдүк үскэллээх, 
Халыҥ таһаалаах, 
Саха киһитин
Саарын бастыҥа, 
Урааҥхай киһитин
 Одьунаас улахана, 
Дараҕар саннынан 
Халлааны хаххалыах,
Кэтит көхсүнэн 
Күнү бүөлүөх, 
Бухатыыр буулаҕата
 Бугдаллан турар эбит.
(Амарах аҕа, Дьиэ – кэргэн эркинэ, 
дурда – хахха...Олоҥхохо хайдах 
бэриллэрин ырытыҥ )

Ап-Чарапынай тапталга билиниитэ...

Дьырыбына Дьырылыатта иннигэр кэлэн, 
Тойук туойа турда:
«Чэй эрэ, чэйи эрэнчэ, 
Аан дойду аҕата буолбут, 
Арылы Тойон оҕонньор,
 Сир сибиир ийэтэ буолбут
 Кэрэмэс Хотун эмээхсин
 Көрдөр харахтарын харата, 
Көмөлүйэр сүрэхтэрин чопчута,
 Күҥҥэ тэҥнээх күөрэгэйдэрэ, 
Тыллаах- өстөөх
 Дыллыа маҥан аттаах 
Дьырыбына Дьырылыатта, 
Тускуллаах доҕоччугуом,
 Тус бэйэҕэр дорообо!
Эн, кыыс оҕо кылааннааҕа, 
Үөһээ дойду үтүөлэрин 
Үөлэстэринэн үргүйэн, 
Аллараа дьабын адьарайдарын
 Ааһан иһэн хампы хааман, 
Үрдүк үтүөҥ, албан аатыҥ

Аартык-аартык ахсын
 Тарҕаммытын истэн 
Кэргэннии буолан
 Кэскил тэриниэххэ диэн, 
Доҕордуу буолан
 Олох оҥостуохха диэн, 
Эриэкээн кэтэстим!
— Окко түспүт оҥоһуум, 
Сиргэ түспүт сэрибиэйим, 
Орто дойду ньууругар
Кэлтэрийбэт кэскили тэнитэн,
 Огдолуйбат олоҕу оҥостуох,
Кэскиллээх кэргэним, 
Дьоллоох доҕорум!
Тускута тэриниэх!
 — диэтэ Алып Хандаҕай  
(Дьиҥ таптал - кэлэр кэми түстүүр. 
Быһаарыҥ.)
Ону истэн туран 
Дьырыбына Дьырылыатта,
 Кэннинэн чинэрийдэ, 
Киис курдук  килбигийдэ, 
Буобура курдук нусхайда, 
Саарба курдук наскыйда, 
Сүрэхтиин сөбүлээн 
Сүһүөҕэр сүгүрүс гынна.

Дьулуо маҥан халлаан 
Тус ИЛИН эҥийэтиттэн,
 Эриэхэлээн сии олорор 
Эрдэҕэс улар кыылым
 Эрбийэтин түүтүн курдук, 
Эбир дьаҕыл былыт 
Иэнигийэ тэнийэн таҕыста, 
Эдэр киһи инники аһын
 Силэйэ тэбэр
 Иибир-сиибир
 Итии салгын илдьиттэннэ,
 Сылаас салгын тыыннанна.

Ити кэнниттэн
 Сир симэх иччилэрэ
 Синньэ-дьэрэкээн кыргыттар
 Сэлэлии тэлээрэн,
От-мас иччилэрэ
Ohyop-бичик уолаттар 
Тула хаайа суурэннэр, 

Тус илин диэкиттэн
 Ала Дуурай бухатыыр 
Адаар хара тыаны 
Атаҕын аннынан 
Аймаан айанныыр
 Алып Хандаҕай атын
Өрүкүтэн аҕаллылар.

Дьырыбына Дьырылыатта
 Ала Дуурай обургулуун 
Аналлаах аттарын миинэннэр,
 Алаастарын диэки 
Алгыстаах суолунан
 Айанната турдулар.

(Тоҕо уруу тэриллэригэр айылҕа тэҥҥэ 
үөрэрий? )

Толордо:  С.Н.Лукина



Кун аайы этиллэр алгыс:

Аҕыс айыым аргыстас,
Сэттэ иэйэхситим энэрдэс.

Дом.

